
Shri Ganesha Stuti Agnikrita

అగ్నికృతా శ్రీగణేశస్తుతిః

॥ శ్రీగణేశాయ  నమః ॥
అగ్నిరువాచ ।
నమస్తే విఘ్ననాశాయ భక్తానాం హితకారక ।
నమస్తే విఘ్నకర్త్రే వై హ్యభక్తానాం వినాయక ॥ ౩౪॥
నమోమూషకవాహాయ గజవక్త్రాయ  ధీమతే ।
ఆదిమధ్యాన్తహీనాయాదిమధ్యాన్తస్వరూపిణే ॥ ౩౫॥
చతుర్భుజధరాయైవ  చతుర్వర్గప్రదాయినే   ।
ఏకదన్తాయ వై తుభ్యం హేరమ్బాయ నమో నమః ॥ ౩౬॥
లమ్బోదరాయ దేవాయ గజకర్ణాయ  ఢుణ్ఢయే  ।
యోగశాన్తిస్వరూపాయయోగశాన్తిప్రదాయినే  ॥ ౩౭॥
యోగిభ్యోయోగదాత్రే చ యోగినాం పతయే నమః ।
చరాచరమయాయైవ  ప్రణవాకృతిధారిణే  ॥ ౩౮॥
సిద్ధిబుద్ధిమయాయైవ    సిద్ధిబుద్ధిప్రదాయక    ।
సిద్ధిబుద్ధిపతే   తుభ్యం నమో భక్తప్రియాయ  చ ॥ ౩౯॥
అనన్తానన దేవేశ ప్రసీద  కరుణానిధే ।
దాసోఽహం తే గణాధ్యక్ష మాం పాలయ విశేషతః ॥ ౪౦॥
ధన్యోఽహం సర్వదేవేషు దృష్ట్వా  పాదం వినాయక ।
కృతకృత్యో మహాయోగీ బ్రహ్మభూతో  న సంశయః ॥ ౪౧॥
యది ప్రసన్నభావేన  వరదోఽసి గజానన ।
తదా మాం శాపహీనం త్వం కురు దేవేన్ద్రసత్తమ   ॥ ౪౨॥
తవ భక్తిం దృఢాం దేహి యయామోహో వినశ్యతి ।
తవ భక్తైః  సహావాసో మమాస్తు గణనాయక ॥ ౪౩॥
యదా సఙ్కటసంయుక్తస్తదా  స్మరణతస్తవ ।
నిఃసఙ్కటోఽహమత్యన్తం భవామి త్వత్ప్రసాదతః ॥ ౪౪॥
ఏవముక్త్వా గణాధీశం ప్రణతో  భక్తిసంయుతః ।
తమువాచ గణాధ్యక్షో భక్తవత్సలభావతః ॥ ౪౫॥

అగ్నికృతా శ్రీగణేశస్తుతిః

(ఫలశ్రుతిః )
గణేశ ఉవాచ ।
త్వయా కృతమిదం స్తోత్రం  మమ ప్రీతివివర్ధనమ్   ।
భవిష్యతి నృణాం చైవ  శ‍ృణ్వతాం పఠతాం సదా ॥ ౪౬॥
యం యం చిన్తయసే కామం తం తం దాస్యామి శాశ్వతమ్ ।
భక్తిభావేన సన్తుష్టో భృశం స్తోత్రేణ  సంస్థితః  ॥ ౪౭॥
మదీయా భక్తిరచలా భవిష్యతి సదాఽనఘ ।
సఙ్కటం స్మరణేనైవ  మదీయేన వినశ్యతి ॥ ౪౮॥
ఇతి అగ్నికృతా శ్రీగణేశస్తుతిః  సమ్పూర్ణా ॥
ద్వాదశస్తోత్రం
- ॥ ముద్గలపురాణం  ద్వితీయః ఖణ్డః  । అధ్యాయః ౪౦ । ౨.౪౦। ౩౪-౪౮॥
- .. mudgalapurANaM dvitIyaH khaNDaH . adhyAyaH 40 . 2.40. 34-48..

